
別行篇 補充講義  (五月十九日) 

《樂邦遺稿》卷 1：「國清寺三隱士  唐貞觀中有寒山拾得豐干三人。隱于天台國清寺。始者正諫大夫閭丘胤出

刺于台州。尚未登途而遽爾沈痾。欲起不能。忽見一僧曰。吾豐干也。其止者天台。以公病故來。因取水噀其面。

病即而穌。公幸其復生。因復請曰。天台吾屬邑。其有賢者可親乎。干曰。可親而不可見寒山焉。可見而不可附

拾得焉。彼文殊普賢二大士也。胤至郡之五日。訪之僧道翹。曰。豐干院在經藏後。今已無人。寒拾見在厨然爨。

又問。豐干作何行業。答曰。唯事供舂。夜則唱歌自樂。時復騎虎松徑往來。公至厨見而禮之。且詬且罵曰。豐

干饒舌彼自彌陀不識却來禮我何為。徒眾驚之。二子隱矣。」 

《十住毘婆沙論》卷 8〈17 入寺品〉：「在家菩薩若入佛寺。初欲入時於寺門外五體投地。應作是念。此是善人

住處。…此是行慈悲喜捨者住處。…見已恭肅敬心禮拜親近問訊。」 

《郁迦羅越問菩薩行經》卷 1〈6 禮塔品〉：「我何時當得如是居寺。出塵垢之居在是居。」 

《出曜經》卷 10〈8 學品〉：「滿足問餓鬼曰：「汝宿作何罪咎，今受此苦？」餓鬼報曰：「吾曩昔在世時，出家

作沙門…若見持戒精進比丘輒復罵辱，或戾口弄，或偏眼視，或戾是作非，或戾非作是。…善護口過勿妄出言，

設見梵行持戒比丘者，念宣其德。」 

《沙彌律儀毗尼日用合參》卷 3：「寶梁經。仰臥。是修羅臥。覆臥。是餓鬼臥。左脇臥。是貪慾人臥。右脇臥。

是出家人臥也。黃庭經。上有黃庭。下有關元。前有幽闕。後有命門。若仰臥覆臥。則命門與丹田之氣不伸。故

有亂夢顛倒之境」 

《摩訶僧祇律》卷 35：「若夜惡眠不自覺轉者無罪。若老病若右脇有癰瘡無罪」 

《妙法蓮華經》卷 1〈2 方便品〉：「或有人禮拜，或復但合掌，乃至舉一手，或復小低頭，以此供養像，漸見無

量佛。自成無上道，…若人散亂心，入於塔廟中，一稱南無佛，皆已成佛道。」 


